
TAILERRAREN BILKETA

ERAKUNDE GAZTEAK: EHSS-RA BERRIKI SARTU DIREN ERAKUNDEAK
EZAGUTZEN

Data eta formatua:

Tailerra 2023ko abenduaren 14an egin zen online, 18:00etatik 19:30era.

Tailerrean partekatutako gogoetak:

Sortu berri diren (bost urte edo gutxiagoko ibilbidea) Euskadiko Hirugarren Sektore Sozialeko
erakunde batzuetako kideekin bildu ginen eta haien prozesuei, motibazioei, beharrei eta
bokazioei buruzko elkarrizketa-espazioa partekatu genuen.

Erakunde gazteei buruzko errealitate espezifikoaren gaineko ezagutza zabaltzeko, gogoeta
galdera hauen gainean egin zen: Zer arrazoi direla eta sortu dute ekimena? Zein izan da
urteotako ibilbidea? Zer behar eta zailtasun dituzte? Identitate kolektiboarekin eta sektoreko
balioekin zer nolako identifikazio-maila dute?

Kide gutxirekin baina oso aktiboekin sortzen diren erakundeak dira. Hau da, hasierako oinarria
murritza izaten da, baina oso konprometitua. Arazo edo egoera jakin batek kaltetutako
pertsonak izaten dira (gaixotasuna, gerra eta horren ondorioz sortzen diren beharrak bai
kaltetutako eremuan, bai babes-eremuan, zaintzen krisia) eta taldean elkartzen dira hainbat
arrazoi direla eta, baina, funtsean, elkartasunaren eta elkar-laguntzaren inguruko arrazoiak
izaten dira.

Gaiak eragiten dien pertsona horiek sentiberak dira sortzen diren beharrekiko eta galderekiko,
eta egoerari erantzuteko bildu eta antolatzen dira, eraldatzeko ekintza bat egiten saiatuz. Kasu
batzuetan, jatorrizko proposamena profesionalek egiten dute eta lotura gisa funtzionatzen dute
profesional horiek, pertsonak harremanetan jarriz (esaterako, ospitaleetako mediku
espezialistak edo adingabeen zentroetako hezitzaileak). Arazoarekin edo egoerarekin
harremanetan egoteak elkartasun hedakorra sortzen du egoera berean dauden edo egon
daitezkeen beste pertsonekin.

Garapen prozesuan ezinbestekoa da izaera juridikoa izatea hasieratik, jardueran legitimitatea
sentitzeko eta ikusgarritasuna sustatzeko (“izaera juridikoarekin norbait gara dagoeneko”).
Izaera juridikoak eskaintzen duen euskarria ekimen edo esperientzia informala izatetik erakunde
izatera igarotzeko funtsezko egitura da. Erakundea formalki eratutako entitatea da eta horren
gainean artikulatu eta egituratu daiteke jarduera. Erakunde gisa eratzean eta pertsonak
erakundeari atxikitzean funtsezko helburu bat betetzen da dagoeneko, eta harremanak,
jarduerak eta jarraikortasuna bermatzen ditu.

Erakunde horiek bizi-zikloaren hasieran daude. Pertsona gutxik osatzen dituzte, gehienak
boluntarioak dira, sustapen solidario indartsua dute eta zabaltzeko nahia dute, bai lurraldeari
dagokionez, bai arretaren, zereginen eta proiektuen dibertsitateari dagokionez. Oso
garrantzitsua iruditzen zaie sareen parte izatea, lurralde horretatik harago. Ezagutaraztean,
beste lurralde batzuetako pertsonekin harremanetan jartzen dira eta horrek erakundea indartu
eta estimulatzen du.

Erakunde gazte horiek pertsonen ekimen pertsonaletik eta denbora boluntariotik elikatzen dira,
egituratu eta sustatzeko. Baliabide ekonomiko gutxi izaten dituzte, eta normalean finantzaketa-
iturri propioetatik ateratzen dira. Erakundearen jasangarritasun ekonomikoa izaten da haien
kezka nagusietako bat: finantzaketa nola lortu, non bilatu...

Beste erakunde askok bezala, erakunde gazteek ere inpaktu handia izan zuten pandemian.
Itxialdi-fasean mugatu egin zen haien prozesua eta haien jarduera berriro zuzendu edo
formulatu beharizan zuten, online eta sare sozialen bitartez. Hasierako egoera horretan, inpaktu
handia izan zen haien jarduerarentzat eta bizi-zikloaren hasieran dauden erakundeek
dagoeneko dituzten zailtasunei beste bat gehitu zitzaien.

Haien jarduera informazioaren eta orientazioaren gainean oinarritu zen, baita intzidentziaren
gainean ere. Garapen-prozesuan, espero dute haien jardueraren zati handi bat hartzaileen
sentsibilizazioaren eta informazioaren dibulgaziora bideratzea, baita beste erakunde edo eragile
sozial batzuekin sareak ehuntzea ere.

Erakundeen artean dibertsitatea dagoen arren, artatutako kolektiboari dagokionez batez ere,
helburu komun bat dute guztiek: gizarte bidezkoagoa, parekideagoa eta solidarioagoa izateko
ekarpena egitea eta kolektibo zaurgarriekin egindako jardueraren bidez balio soziala ematea.
Horri jarduteko moduaren gaineko funtsezko premisa bat gehitu behar zaio: hartzaileei
ikusgarritasuna ematea.

Egun dituzten baliabide eskasekin haien jardueren jarraipena bermatu ezin izateak eta haien
oinarri soziala ezin zabaltzeak kezkatzen ditu. Bi elementu horiekin proiektuen eta erakundearen
biziraupena bermatuko litzateke.

Egun dituzten beharrak dira haien finantzaketa-iturriak eta orientazioa zabaltzea eta
dibertsifikatzea, eta erakunde bat izatearen eta kudeatzearen gaineko prestakuntza eta laguntza
jasotzea (dagokion izaera juridikoarekin): Zer arau bete behar dituzte? Zer baldintza dira
ezinbestekoak? Zer dirulaguntza jaso ditzakete? Kudeaketarako zer tresna erabil ditzakete? Zer
prestakuntza jaso dezakete? Horretarako, erakunde gazteek informazioa eta elkartzeko
espazioak eskatzen dituzte, ezinegonak, kezka eta beharrak beste erakunde batzuekin partekatu
ahal izateko.

Identifikatu duten beste beharretako batek zerikusia du beste erakunde batzuekin eta bigarren
edo hirugarren mailako beste sare eta erakunde batzuekin dituzten lotura eta harremanekin.
Ezagutarazteak eta gauzak parteka ditzaketen erakunde gehiago ezagutzeak EHSSren parte
izatearen sentimendua sustatu dezake. Oso garrantzitsua iruditzen zaie haien gai bakoitzean
jarduten duten erakundeak daudela jakitea eta beste kolektibo batzuk artatzen ari diren eta
antzeko prozesua bizitzen ari diren beste erakunde batzuk egon daitezkeela jakitea.

Halaber, ikusgarritasun soziala behar bat eta funtsezko erronka bat da. Gainera, haiekin lan
egiten duten kolektibo zaurgarria sentsibilizatzeko elementu gakoa dela identifikatu dute:
kolektiboen errealitatea publikoki zenbat eta gehiago ikusi, orduan eta laguntzeko aukera
gehiago izan ditzakete, jarduera gehiago sor ditzakete eta inpaktu sozial edo eraldatzaile
handiagoa sor dezakete.

Zerbitzuk eskaintzeaz gain, erakundeek balioa ematen dutela eta eraldaketa sozialerako eta
kolektibo zaurgarrien egoera hobetzeko funtsezko aktiboa direla ulertzea. Horregatik,
erakundeen arteko lankidetza sustatzea eta egiten duten lana ikusaraztea eta balio soziala
ematea garrantzitsua iruditzen zaie.



